
TAITH DDIRWESTOL. 
Yw Nghymanfa Gwent a Morganwg a gynaliwyd yn Aberaman, Gorph. 4, pen- nodwyd fod cenadau i ymweled â gwahan- 01 ranau o Fynwy a Morganwg, er mwyn galw sylw y bobl at yr achos Dirwestol; ao fe bennodwyd 24 o frodyr i'r gwaith hwn. Fe ddaeth Caerdydd a'i chylchoedd i ran y Parch. J. Jones, (Mathetes), Cas- newydd, a minau; methodd Mr. Jones a dyfod o herwydd cystudd ei wraig. Nos Lun, Medi 25ain. Dechreuais yn Bethlehem, Pentyrch. Y capel yn llawn o bobl, y rhai a wrandawsant yn hyfryd trwy yr holl gyfarfod. Ni fu areithio ar Ddirwest yn y capel hwn o'r blaen. Cef- ais arddeall fod cymdeithas gan y Meth- odÌ8tiaid yn yr ardal. 
Nos Fawrth, Bethel, Pentyrch. Y capel yn agos yn Uawn, a/r bobl yn ym- ddangos yn hynod siriol, felpe dywedas- ent, Yn wir, yr ydym ni yn hoffi clywed son am Ddirwest. Cymdeithas wedi bod yno, ond dim un yn awr. Ond dywed- wyd withyf, fod yno amryw Ddirwest- wyr nad oes eu gwell yn un man. Fe gymerodd Mr. William Hugh, o'r Goytre, • ffermwr cyfrifol y swydd o ysgrifenydd, ac felly mae lle i ddysgwyl adfywiad ar yr achos yn yr ardal h«n. Dywedent fod mawr eisiau Dirwest drwy yr holl gwm. Gobeithio y gwel y cyfryw fod mawr eisiau iddynt hwy fod yn Ddirwest- wyr eu hunain er rhoddi siampl i ereill. Nos Fereher, Caerdydd. '. Cynulleidfa gryn dda; Mr. T. Morgan yn y gadair. Wedi i'r Saeson gael eu cyfran, aeth rhai o honynt allan, yr hyn a barodd i'r cad- eirydd dynu ei dafod drostynt yn dra di- seremoni. Mae liawer o Ddirwestwyr rhagorol ya Nghaerdydd. Cefais ddigoa o gymhorth i ddwyn y cyfarfod hwn yn mlaen, Fe areithiodd y cadeirydd ddwy neu dair gwaith yn fyr, ond yn b wrpasol yn ol ei arfer. Mr. Jones, AberaTon* hefyd a wnaeth nodiadau hynod effeith- iol. Nos Iau, Dinas Powys. Y capel yn orlawn. Mwynheais fy hun gystal yma ag un man wrth areithio. O na byddai rhyw un neu ddau Ddirwestwr da yn yr ardal hon i arwain ; ond methais a chael allan fod yma neb yn awr. Rhai wedi bod am bedair blynedd ar ddeg; ond yn bresenol yn feddwon. Ymddengys i mi ei fod yn ddigon o reswm i'r crefyddwyr yn y Ue hwn i lwyr-ymwrthod, er bod yn anogaeth i gael y meddwon hyn i ar- dystio eto, pe byddai ond am bedair blyn- edd ar ddeg. Yr oedd yno luaws o fech- gyn o ddeg i bymtheg oed yn barod i ar- dystio. Bûm yn ymddyddan ag atnryw; ond er taer gymhell, methais a chael neb i fod yn ysgrifenydd Yr ydwyf yn synu nad oedd yno na thad, na brawd, na chymydog, na neb i dosturio wrth y bechgyn gobeithiol hyn oeddynt yn gwenu mor siriol gan awydd ardystio, ond nid oedd un. Gobeithio bod rhyw un wedi cymeryd y gwaith da mewn llaw cyn hyn. Cefais bob sirioldeb yn yr ardal baradwysaidd hon, a gwahoddiad taer gan rai personau i ymweled à hwynt eto. A byddai yn hyfrydwch mawr genyf fyned. Nos Wener, St* Fagans. Cynulleidfa led dda. Mae yma gymdeithas. Cyfar- fodydd yn cael eu cynal weithiau. Ug- einiau o Ddirwestwyr. Mor felus oedd clywed un o'r aelodau ar ddiwedá yr oedfa yn ceisio gan y bobl ddyfod yn mlaen i ardystio. Nid oeddwn wedi clywed dim fel hyn ar fy nhaith, ond yn Nhaerdydd. Mr. Eyans, mab i'r dyn da, a'r gweinidog enwog hwnw, y Parch. W. Evans, Tonyrefail, oedd yr aelod uchod, yr hwn sydd flFermwr cyfrifol yn yr ardal, ac yn Ddirwestwr cystal a'i dad. O gymaint o ddaioni a effeithir gan un dyn da a phenderfynol mewn ardal: Mor hyfryd yw meddwl fod rhai amaeth- wyr fel hyn yn fro fras Morganwg. Mae y fath nodweddiad yn dra sier o effeithio yn dda mewn llawer ystyr. Pan y gwelir dynion fel hyn yn myned i'r ffeiriau a'i marchnadoedd, gwneuthur eu masnach, a dychwelyd adref yn brydlawn heo yfed dim, mae rhai yn sicr o gael eu tueddu i ddilyn eu siampl. Cefais eithaf caredigrwydd yn mhob man. Yr oeddwn yn benaf yn mhlith enwad nad ydynt yn ol i neb yn eti parch i weision yr Iesu. Bum yn Fethodist am yn agos yr holl wythnos, ac fel y dy- wedais mewn rhyw fân, os ydynt yn gy- ffredin gystal a'r prawf a gefais I o hon-ynt, íy maent ar y cwbl yn mron cystal dynion, os nidgwell na'r Ánnibynwyr. Yn mha ystyr bynag yr edrychwn ar agwedd cymdeithas yn ein hoff wlad yn y dyddiau hyn yn ei pherthynas àg yfed, mae Dirwest yn galw am ein sylw difrif- olaf. Edrychwn ar ddrygedd yr arferiad o yfed i foesau. Pa nifer o weinidogion ydynt wedi eu taflu o gylchoedd o ddef- nyddioldeb, o aelodau wedi eu troi allan o'r eglwys, o ddynion ieuainc, gobeithion yr oes, wedi eu dinystrio, aco" wario arian am yr hyn nid yw fara.'' Beth pe buasai yr arian a wariwyd, yr amser a dreuliwyd, a'r talentoedd a aberthwyd ar allorau yr yfed am yr ugain mlynedd diweddaf, wedi eu rhoddi at wasanaeth yr eglwys, O mor wahanol fuasai agwedd y byd ! Yn ol gweithrediadau presenol y Pibl Gymdeithas, bydd rhaid cael chwe can mlynedd cyn y caffo holl drigolion y ddaear, ydynt mewn oed i ddarllen, Fibl i'w ddarllen; ond â'r arian a werir ar ddiodfeddwol yn y deyrnas gyfunol, mewn chwe mis, fe ellid gwneuthur hyn ar un- waith. Nid yw ond ynfydrwydd dywed- yd nad ellir gwneuthur heb yfed y fath bethau. Nid ydyw yn cael ei werthu ond fel gwenwyn yn awr mewn amryw fsaith neu wyth, meddyliwyf,) o Unol Daleithiau America; a pha beth yw y canlyniad: neb tylodion yn pwyso ar y plwyfi mewn rhai manau, a charcharau heb un troseddwr, ac yn cael eu advertizo at ryw wasanaeth arall. Pe ddywedodd y Parch. C. Beecher yn ei bregeth yn Surrey Chapel, Llundain, Mai 22ain, 1853, Pod yn yr Unol Daleithau y cym- unwyr yn mhlith y pedwar enwad mwyaf dylanwadol, Presbyteriaid, Cynull- eidfaolion, Methodistiaid a Bedyddwyr yn agos bob un yn deetotalers. " Gyni- aint felly,'' meddai, "er fy mod wedi byw trwy fy oes yn nghylch y weinidog- aeth, a chwedi teithio o Maine i Lousiana, (dwy dalaeth) ni welais erioed yn ol eitha fy nghòf, win arfwrdd un teulu Cristionogol. A phe gosodid fi yn ddisymwth mewn rhyw gylch teuluaidd yn America, lle byddai peth o'r fath ar, neu, o gylch y bwrdd, a gofyn fy marn am urddweddiad y teulu, atebwn, fod un peth yn hottol eglur, " nid ydynt yn perthyn i'r eglwys, ond dynion o'r byd ydynt." Mae amryw wedi fy hysbysu íbd eglwysi yn bod nad ydynt yn dys- gyblu neb am feddwdod. A ydyw hyn yn bod ? A pheth arall, a wnaiff rhyw un ateb, paham y goddefir aelodau yn yr eglwys fasnachu mewn pethau meddwol ar ddydd yr Arglwydd, pan na wneir mewn pethau ereill ì Prbdyr anwyl, (a. chwiorydd hefyd) deuwch i'r maes yn erbyn y gelyn ofnadwy hwn. O deuwch er mwyn eia hoff wlad, er mwyn holl baganiaid y byd, er mwyn Uee cyrff ac eneidiau dynion, 'ie, uwchlaw pob peth, er mwyn gogoniant Duw. Eich ostyng- edig was, E. Jacob. Abertawe, HydreflSfed, 1854. 
